
Долбоор

КЫРГЫЗ РЕСПУБЛИКАСЫНЫН МЫЙЗАМЫ

Жалпыга маалымдоо каражаттары жөнүндө

Ушул Мыйзам Кыргыз Республикасынын Конституциясы менен белгиленген жана кепилденген ар бир адамдын өз оюн эркин билдирүүгө, сөз жана басма сөз эркиндигине, маалыматты алууга жана жайылтууга укугун ишке ашырууну камсыз кылууга багытталган жана бул укуктарга байланышкан коомдук мамилелерди жөнгө салат.

1-глава. Жалпы жоболор

1-берене. Өз оюн эркин билдирүү, сөз жана басма сөз, маалыматты алуу жана жайылтуу эркиндиги
1. Кыргыз Республикасында ар бир адам өз оюн эркин билдирүүгө, сөз жана басма сөз, маалыматтарды алуу жана жайылтуу эркиндигине укуктуу, ал төмөнкүлөр аркылуу ишке ашырылат:
1) Кыргыз Республикасынын Конституциясы жана Кыргыз Республикасынын мыйзамдары менен тыюу салынбаган кандай болбосун ыкма менен өз оюн эркин билдирүү;
2) Кыргыз Республикасынын мыйзамдарында тыюу салынбаган кандай болбосун ыкма менен маалыматты эркин издөө, тандоо, алуу жана жайылтуу;
3) мамлекеттик сырды жана мыйзам менен корголуучу башка сырды камтыган маалыматтарды кошпогондо, маалыматка эркин жетүү;
4) жалпыга маалымдоо каражаттарынын продукцияларын эркин түзүү жана жайылтуу;
5) жалпыга маалымдоо каражаттарынын ишине кийлигишүү үчүн негиздерди Кыргыз Республикасынын мыйзамдары менен чектөө;
6) маалымат булактарын коргоо;
7) цензурага тыюу салуу;
8) жалпыга маалымдоо каражаттарына монополия кылууга тыюу салуу.
2. Кыргыз Республикасында ар бир адамдын өз оюн эркин билдирүү, сөз жана басма сөз, маалымат алуу жана жайылтуу эркиндигине укугу оозеки, жазуу жүзүндө, басма жана Кыргыз Республикасынын мыйзамдары менен тыюу салынбаган башка формаларда ишке ашырылат.
3. Кыргыз Республикасында массалык маалыматты издөө, алуу, даярдоо жана жайылтуу, басма сөз жана башка жалпыга маалымдоо каражаттарын түзүү, аларга ээлик кылуу, пайдалануу жана тескөө, жалпыга маалымдоо каражаттарынын продукциясын өндүрүүгө жана жайылтууга арналган техникалык түзүлүштөрдү жана жабдууларды, сырьёлорду жана материалдарды даярдоо, сатып алуу, сактоо жана эксплуатациялоо Кыргыз Республикасынын мыйзамдарында каралган учурларды кошпогондо, чектелүүгө тийиш эмес. 
4. Мамлекеттик органдар, жергиликтүү өз алдынча башкаруу органдары, кызмат адамдары, коомдук бирикмелер, менчигинин түрүнө карабастан ишканалар, уюмдар жана мекемелер ар бир жаранга мамлекеттик сырды жана мыйзам менен корголуучу башка сырды камтыган маалыматтарды кошпогондо, анын укуктарына жана кызыкчылыктарына тиешелүү документтер, чечимдер менен таанышуу укугун камсыз кылууга милдеттүү. 
5. Өз оюн эркин билдирүүнү, сөз жана басма сөз, маалыматты алуу жана жайылтуу эркиндигин чектөөгө өзгөчө же согуштук абал шарттарында конституциялык мыйзамга ылайык жол берилет. 

2-берене. Кыргыз Республикасынын жалпыга маалымдоо каражаттары жөнүндө мыйзамдары
1. Кыргыз Республикасынын жалпыга маалымдоо каражаттары жөнүндө мыйзамдары Кыргыз Республикасынын Конституциясынан, ушул Мыйзамдан жана аларга ылайык чыгарылган башка ченемдик укуктук актылардан турат.
2. Ушул Мыйзам Кыргыз Республикасында уюштурулуучу жалпыга маалымдоо каражаттарына карата, ал эми анын чегинен тышкары түзүлгөндөр үчүн алардын продукциясын Кыргыз Республикасынын аймагында жайылтууга тиешелүү бөлүгүндө гана колдонулат.
3. Эгерде мыйзамда башкача белгиленбесе, башка мамлекеттердин юридикалык жактары жана жарандары, жарандыгы жок адамдар Кыргыз Республикасынын юридикалык жактары жана жарандары менен бирдей эле ушул Мыйзамда каралган укуктарды пайдаланат жана милдеттерди аткарат.
4. Эгерде Кыргыз Республикасынын мыйзамдарына ылайык күчүнө кирген эл аралык келишимде жалпыга маалымдоо каражаттарын уюштуруу жана иши үчүн ушул Мыйзамда белгиленгенден башка эрежелер каралса, эл аралык келишимдин эрежелери колдонулат.

3-берене. Бул Мыйзамда колдонулуучу негизги түшүнүктөр
Бул Мыйзамда төмөнкүдөй негизги түшүнүктөр колдонулат: 
1) массалык маалымат – адамдардын чектелбеген чөйрөсү үчүн арналган басма сөз, аудио, аудиовизуалдык жана башка билдирүүлөр жана материалдар; 
2) жалпыга маалымдоо каражаты – мезгилдүү басма сөз басылмасы, маалыматтык агенттик, телеканал, радиоканал, телепрограмма, радиопрограмма, видеопрограмма, кинохроникалык программа, туруктуу аталышы менен массалык маалыматты мезгилдүү жайылтуунун башка формасы, анын ичинде жалпыга жеткиликтүү Интернет телекоммуникациялык тармагындагы веб-сайттар;
3) мезгилдүү басма сөз басылмасы – туруктуу аталышы (аты), учурдагы номери бар жана 6 айда кеминде бир жолу жарыкка чыгуучу гезит, журнал, бюллетень, башка басылма;
4) радио-, теле-, видео-, кинохроникалык программа – туруктуу аталышы (аты) бар жана жарыкка (эфирге) жылына кеминде бир жолу чыгуучу мезгилдүү аудио, аудиовизуалдык билдирүүлөрдүн жана материалдардын (көрсөтүүлөрдүн) жыйындысы;
5) жалпыга маалымдоо каражатынын продукциясы – мезгилдүү басма сөз басылмасынын өзүнчө номердеги тиражы же тиражынын бөлүгү, телеканалдын, радиоканалдын, радиопрограмманын, телепрограмманын, кинохроникалык программанын өзүнчө чыгарылышы, программанын аудио же видео жазуусунун тиражы же тиражынын бөлүгү, тармактык басылманын өзүнчө чыгарылышы же жаӊыланышы, башка жалпыга маалымдоо каражатынын өзүнчө чыгарылышы;
6) жалпыга маалымдоо каражатынын продукциясын жайылтуу – мезгилдүү басма сөз басылмасын, программанын аудио же видео жазууларын сатуу, жазылуу, жеткирүү, таратуу, телеканалдын берүүсү, радиоканалдын уктуруусу (телеберүү, радиоуктуруу), телеканалдын, радиоканалдын курамында тиешелүү түрдө телепрограмманын берүүсү, радиопрограмманын уктуруусу, кинохроникалык программаны демонстрациялоо, тармактык басылманы колдонуу мүмкүндүгүн берүү, жайылтуунун башка ыкмалары;
7) жалпыга маалымдоо каражатынын редакциясы – жалпыга маалымдоо каражатын даярдоону жана чыгарууну жүзөгө ашыруучу жеке же юридикалык жак;
8) редактор – редакциянын ишине жалпы координацияны, редакцияда колдонулуучу негизги стандарттарды жана эрежелерди сактоону, кызматтык ыйгарым укуктарына ылайык билдирүүлөргө жана материалдарга редактураны, адабий түзөтүүлөрдү жүзөгө ашыруучу адам;
9) журналист – катталган жалпыга маалымдоо каражатынын редакциясы үчүн билдирүүлөрдү жана материалдарды редакциялоону, түзүүнү, чогултууну же даярдоону, аны менен байланышкан эмгек же башка келишимдик мамилелерди же анын ыйгарым укугу боюнча ушундай ишти жүргүзгөн адам;
10) басып чыгаруучу – жалпыга маалымдоо каражатынын продукциясын даярдоону жана чыгарууну материалдык-техникалык жактан камсыз кылуучу жеке же юридикалык жак;
11) жайылтуучу – редакция, басып чыгаруучу менен келишим боюнча жалпыга маалымдоо каражатынын продукциясын жайылтууну жүзөгө ашырган жак;
12) телеканал, радиоканал – көрсөтүү/уктуруу сеткасына (берүү программасына) ылайык түзүлгөн жана туруктуу аталышы менен жана белгиленген мезгилдүүлүк менен жарыкка (эфирге) чыгуучу теле, радиопрограммалардын жана (же) тиешелүү түрдө башка аудиовизуалдык, үндүк билдирүүлөрдүн жана материалдардын жыйындысы. Телепрограммалар, радиопрограммалар үчүн ушул Мыйзам жана Кыргыз Республикасынын мыйзамдары менен белгиленген эрежелер, эгерде ушул Мыйзам менен башкача белгиленбесе, телеканалга, радиоканалга карата колдонулат;
13) көрсөтүүчү/уктуруучу – телеканалды же радиоканалды түзгөн жана телевизиондук берүүгө, радио уктурууга лицензиянын негизинде белгиленген тартипте аны жайылтуучу юридикалык жак;
14) жалпыга маалымдоо каражатынын тармактык каражаты – туруктуу аталышы, учурдагы номери бар жана жарым жылда кеминде бир жолу жаңыланып туруучу, жалпыга жеткиликтүү телекоммуникациялык тармактар аркылуу массалык маалыматты электрондук-санариптик формада жайылтууга арналган электрондук басылма;
15) жалпыга маалымдоо каражаттарынын иши боюнча ыйгарым укуктуу мамлекеттик орган – жалпыга маалымдоо каражаттарынын ишин мамлекеттик жөнгө салуучу аткаруу бийлигинин органы;
16) редакциялык саясат – жалпыга маалымдоо каражатынын редакциясынын ишинин ички стандарттары жана эскертүүлөрү;
17) аккредитация – журналистти дайындоо жол-жобосу жана анын ыйгарым укуктарын мамлекеттик органдын, жергиликтүү өз алдынча башкаруу органынын, коомдук бирикменин жана уюмдун, мекеменин таануусу;
18) маалыматтык агенттик – бул Кыргыз Республикасынын мыйзамдарына ылайык жалпыга маалымдоо каражаты катары катталган, массалык маалыматты чогултууну жана жайылтууну жүзөгө ашырган юридикалык жак;
19) Веб-сайт – программалык каражаттардын жардамы менен даярдалган Кыргыз Республикасынын жеке же юридикалык жагынын электрондук өкүлчүлүк барагы, анда менчик ээси маалыматты жалпыга жайылтуу максатында жайгаштырат;
20) катталган жалпыга маалымдоо каражаттарынын реестри –катталган жалпыга маалымдоо каражаттары жөнүндө маалыматтар банкы;
21) Интернет тармагы – Интернет протоколун (internet protocol-IP) жана маалымат берүү протоколун (Transmission Control Protocol-TCP) колдонууга негизделген, глобалдык даректүү мейкиндик аркылуу ар кайсы өлкөлөрдүн маалыматтык системаларын жана электр байланыш тармактарын байланыштыруучу глобалдык маалыматтык-телекоммуникациялык тармак.

4-берене. Жалпыга маалымдоо каражатынын ишине кийлигишүүгө жол берилбестик
Кайсы болбосун жеке жана юридикалык жактардын, анын ичинде мамлекеттик органдардын, жергиликтүү өз алдынча башкаруу органдарынын жана алардын кызмат адамдарынын жалпыга маалымдоо каражаттарынын продукциясын даярдоо процессине, анын ичинде жалпыга маалымдоо каражатын даярдоочу менен менчик ээсинин (уюштуруучунун) жана (же) редакциясынын (редакторунун) ортосундагы мамилелерге кандай болбосун мыйзамсыз тоскоолдук кылуусу, кийлигишүүсү Кыргыз Республикасынын мыйзамдарына ылайык жоопкерчиликке алып келет.

5-берене. Өз оюн эркин билдирүүнү, сөз жана басма сөз, маалыматты алуу жана жайылтуу эркиндигин кыянаттык менен пайдаланууга жол берилбестик
1. Жалпыга маалымдоо каражаттарын төмөнкүлөр үчүн колдонууга тыюу салынат: 
1) бийликти зомбулук менен басып алууга же Кыргыз Республикасынын конституциялык түзүлүшүн зомбулук менен өзгөртүүгө, массалык баш аламандыктарды уюштурууга ачык чакырыктарды камтыган материалдарды жайылтуу үчүн;
2) кылмыштарды, укук бузууларды, согушту пропагандалоо, улуттук, расалык, региондук жана диний касташууну күчөтүү үчүн;
3) террористтик ишти жүзөгө ашырууга ачык чакырыктарды камтыган же терроризмди, башка экстремисттик материалдарды ачык актоочу материалдарды жайылтуу үчүн;
4) калктын ден соолугуна жана адеп-ахлагына зыян келтирүүчү порнографияны, бир жыныстуу никелерди, салттуу эмес сексуалдык ориентацияны, зомбулуктун жана мыкаачылыктын культун пропагандалаган материалдарды жайылтуу үчүн;
5) жынысы, расасы, тили, майыптыгы, этностук жана региондук таандыктыгы, диний ишеними, жаш курагы, саясий же башка ынанымдары, билими, теги, мүлктүк же башка абалы боюнча жарандарды басмырлоого алып келген материалдарды жайылтуу үчүн;
6) жарандардын жеке жашоосуна кийлигишүү, алардын ар-намысына жана кадыр-баркына, ишкердик беделине шек келтирүү үчүн;
7) мыйзамда белгиленген учурларды, же болбосо бул коомдук кызыкчылыктарды коргоо үчүн зарыл болгон жана/же бөтөн адамдарды мүмкүн болуучу идентификациялоого каршы чаралар көрүлгөн учурларды кошпогондо, адамдын жеке турмушу жөнүндө маалыматты анын макулдугусуз жайылтуу үчүн;
8) мамлекеттик же мыйзам менен корголуучу башка сырды түзгөн маалыматтарды ачыкка чыгаруу үчүн;
9) баңги каражаттарын, психотроптук заттарды жана алардын прекурсорлорун иштеп чыгуу, даярдоо жана пайдалануу ыкмалары, методдору, сатып алуу жерлери жөнүндө маалыматтарды пропагандалоо жана жайылтуу үчүн;
10) балдар арасында жайылтууга тыюу салынган балдардын ден соолугуна же физикалык, интеллектуалдык, психикалык, руханий жана адеп-ахлактык өнүгүүсүнө зыян келтирүүчү маалыматты жайылтуу үчүн. 
2. Жарандын күнөөсүздүк презумпциясынын принцибин бузуучу материалдарды жайылтууга тыюу салынат.

6-берене. Маалыматты жарыялабоо учурлары
Жалпыга маалымдоо каражаттары төмөнкүлөргө укуксуз:
1) ага юридикалык жана жеке жактар тарабынан жашыруун сактоо шарты менен берилген маалыматты ачыкка чыгарууга;
2) атын ачыкка чыгарбоо шарты менен ага маалымат берген адамды атоого;
3) мыйзамдарда белгиленген учурларда ыкчам-издөө, тышкы чалгындоо жана контрчалгындоо иши, кылмыш-жаза иши боюнча өндүрүш жөнүндө маалыматтарды ачыкка чыгарууга;
4) жашы жете элек укук бузуучуга же укук бузууга шектелгенге тиешелүү алынган кандай болбосун маалыматты анын мыйзамдуу өкүлүнүн макулдугусуз ачыкка чыгарууга.

7-берене. Жалпыга маалымдоо каражатынын тили
1. Жалпыга маалымдоо каражаттары мамлекеттик, расмий же башка тилдерде жайылтылат. 
2. Мамлекет Кыргыз Республикасынын мыйзамдарына ылайык массалык маалыматты алууда жана жайылтууда Кыргыз Республикасынын жарандарынын эне тилин жана башка тилдерди пайдалануу укугун камсыз кылат.

8-берене. Жалпыга маалымдоо каражаттарынын цензурасына тыюу салуу
Жалпыга маалымдоо каражаттарынын цензурасы, башкача айтканда кызмат адамдары, мамлекеттик органдар, жергиликтүү өз алдынча башкаруу органдары, уюмдар, мекемелер же коомдук бирикмелер тарабынан жалпыга маалымдоо каражатынын редакциясынан билдирүүлөрдү жана материалдарды алдын ала макулдашууну талап кылууга, ага тете билдирүүлөрдү жана материалдарды, алардын айрым бөлүктөрүн жайылтууга тыюу салууга жол берилбейт.

2-глава. Жалпыга маалымдоо каражаттары

9-берене. Жалпыга маалымдоо каражаттарынын түрлөрү
Жалпыга маалымдоо каражаттарына мезгилдүү басылмалар, телеберүүлөр, радиоуктуруулар, Интернет телекоммуникациялык тармагындагы веб-сайттар жана башка электрондук жалпыга маалымдоо каражаттары, ошондой эле иши маалыматтык мүнөздөгү билдирүүлөрдү жана материалдарды чогултууга, иштеп чыгууга жана жайылтууга багытталган жалпыга маалымдоо каражаты катары катталган маалыматтык агенттик кирет.
10-берене. Жалпыга маалымдоо каражатын түзүү укугу
1. Жалпыга маалымдоо каражаттарын түзүү (уюштуруу) укугу Кыргыз Республикасынын жаранына, жарандардын бирикмесине, мамлекеттик органдарга, жергиликтүү өз алдынча башкаруу органдарына, башка юридикалык жактарга таандык.
2. Төмөнкүлөр жалпыга маалымдоо каражатынын менчик ээси (уюштуруучусу) боло албайт:
1) он сегиз жашка чыга элек же болбосо сот тарабынан аракетке жөндөмсүз деп таанылган жаран;
2) соттун өкүмү боюнча эркиндигинен ажыратуу жайларында жазасын өтөп жаткан же жалпыга маалымдоо каражаттарын же Интернеттин маалыматтык-телекоммуникациялык тармагын пайдалануу менен кылмыш жасагандыгы үчүн соттуулугу бар жаран;
3) Кыргыз Республикасынын мыйзамдарына ылайык ишине тыюу салынган жарандардын бирикмеси, юридикалык жак;
4) чет мамлекеттин жараны же жарандыгы жок адам.

11-берене. Жалпыга маалымдоо каражатынын менчик ээси (уюштуруучусу)
1. Жалпыга маалымдоо каражатынын менчик ээси (уюштуруучусу) юридикалык же жеке жак же болбосо юридикалык жана (же) жеке жактардын бирикмеси болушу мүмкүн. Ушул Мыйзамдын негизинде менчик ээси жалпыга маалымдоо каражатын түзүү, ошондой эле башкаруу (ээлик кылуу, пайдалануу, тескөө) укугуна ээ.
2. Менчик ээси (уюштуруучу) редакциянын уставын бекитет жана (же) жалпыга маалымдоо каражатынын редакциясы менен келишим түзөт.
3. Менчик ээси (уюштуруучу) билдирүүнү же материалды (менчик ээсинин (уюштуруучунун арызын) бекер жана көрсөтүлгөн мөөнөттө анын атынан жайгаштырууга редакцияны милдеттендирүүгө укуктуу. Менчик ээсинин (уюштуруучунун) арызынын максималдуу көлөмү редакциянын уставында, анын келишиминде же болбосо уюштуруучу менен башка макулдашууда аныкталат. Уюштуруучунун арызы менен байланышкан дооматтар жана доолор боюнча жоопкерчиликти уюштуруучу тартат. Эгерде көрсөтүлгөн билдирүүнүн же материалдын уюштуруучуга таандыктыгы редакция тарабынан макулдашылбаса, ал кошо жоопкер болуп чыгат. 
4. Жалпыга маалымдоо каражатынын менчик ээси (уюштуруучусу) тиешелүү келишимдин негизинде өзүнүн, ошондой эле башка жалпыга маалымдоо каражаттарына карата редакциянын уюштуруучусу, редакция, журналист, көрсөтүүчү/уктуруучу, продукцияны даярдоочу, жайылтуучу катары чыгууга укуктуу.
5. Жалпыга маалымдоо каражатынын менчик ээси (уюштуруучусу) төмөнкүлөргө укуктуу:
1) жалпыга маалымдоо каражатынын аталышына;
2) жалпыга маалымдоо каражатынын редакциясын уюштурууга;
3) жеке жактар менен алардын жалпыга маалымдоо каражатынын редакциясынын (редакторунун) функцияларын өзүнө алуусу тууралуу келишим түзүүгө;
4) жалпыга маалымдоо каражаттарына карата ушул Мыйзам менен белгиленген өзүнүн укуктарын ушул берененин 7-бөлүгүндө көрсөтүлгөн жактарды кошпогондо, юридикалык жана (же) жеке жакка, анын ичинде жалпыга маалымдоо каражатынын редакциясына (редакторуна) өткөрүп берүүгө;
5) жалпыга маалымдоо каражатынын ишин токтотуу тууралуу чечим кабыл алууга.
6. Менчик ээси (уюштуруучу) ушул Мыйзамда, редакциянын уставына, менчик ээси (уюштуруучу) менен редакциянын (редактордун) ортосундагы келишимде каралган учурларды кошпогондо, жалпыга маалымдоо каражатынын ишине (редакциялык саясатына, продукцияны даярдоого жана чыгарууга) кийлигишүүгө укуксуз.
7. Кош жарандыгы бар Кыргыз Республикасынын жараны, чет мамлекеттин жараны, чет өлкөлүк юридикалык жак, ага тете уставдык капиталында чет өлкөлүк катышуу үлүшү (салымы) 50 пайызды жана андан ашыкты түзгөн чет өлкөлүк катышуу менен Кыргыз Республикасынын юридикалык жагы теле, радио каналдардын, теле, радио, видео программалардын, Интернет маалыматтык-телекоммуникациялык тармагындагы веб-сайттын уюштуруучулары боло албайт.
8. Жалпыга маалымдоо каражатынын менчик ээсинин (уюштуруучусунун) билдирүүсүнө же материалына байланыштуу дооматтар жана доолор боюнча жоопкерчиликти менчик ээси (уюштуруучу) тартат.

12-берене. Жалпыга маалымдоо каражатынын редакциясы (редактору)
1. Жалпыга маалымдоо каражаттарын даярдоону жана чыгарууга (эфирге чыгууга) даярдоону жүзөгө ашыруучу жалпыга маалымдоо каражатынын редакциясы (редактору) төмөнкүлөр болуп саналат:
1) келишимдин негизинде жалпыга маалымдоо каражатынын менчик ээси (уюштуруучусу) тарабынан тартылган жеке жак;
2) чыгармачылык жамаат;
3) жамааттык келишимдердин негизинде жалпыга маалымдоо каражаттары. 
2. Жалпыга маалымдоо каражатынын менчик ээси (уюштуруучусу) менен редакциясынын (редакторунун) ортосундагы мамилелер редакциянын уставы жана (же) келишим жана ушул Мыйзам менен жөнгө салынат.
Редакция ошондой эле жалпыга маалымдоо каражатынын менчик ээси (уюштуруучусу), көрсөтүүчүсү/уктуруучусу, продукцияны даярдоочусу, жайылтуучусу катары чыга алат.
3. Жалпыга маалымдоо каражатынын редакциясы (редактору) өз ишин ушул Мыйзамдын жана Кыргыз Республикасынын башка мыйзамдарынын, редакциянын уставынын жана (же) жалпыга маалымдоо каражаттарынын менчик ээси (уюштуруучусу) менен келишимдин негизинде жүзөгө ашырат.
4. Эгерде Кыргыз Республикасынын мыйзамдарында башкача каралбаса, жалпыга маалымдоо каражатынын редакциясын ал четке каккан материалды элге жарыялоого жана/же жарыялоого милдеттендирүүгө эч кимдин укугу жок.

13-берене. Редакциялык коллегия (редакциялык кеңеш)
Редакциялык коллегия (редакциялык кеңеш) жалпыга маалымдоо каражатынын редакциялык саясатын аныктоого редакция жана менчик ээси тарабынан ыйгарым укук берилген жалпыга маалымдоо каражатынын юридикалык жакты түзбөстөн консультациялык, кеңешүүчү орган болуп саналат.

14-берене. Жалпыга маалымдоо каражаттарынын рыногун мамлекеттик монополияга каршы жөнгө салуунун өзгөчөлүктөрү
1. Кандайдыр бир жеке же юридикалык жактын кызыкчылыгында жалпыга маалымдоо каражаттарын монополиялаштырууга жол берилбейт.
2. Теле жана радиожыштык спектринин чектелген мамлекеттик ресурстарын пайдаланууну монополизациялоого жол бербөө максатында бир эле жеке же юридикалык жак жана (же) алар менен аффилирленген жактар төмөнкүлөрдүн менчик ээси (уюштуруучусу) болууга укуктуу:
1) Кыргыз Республикасынын бүткүл аймагында көрсөтүүгө/уктурууга лицензиясы бар бирден ашык эмес теле жана (же) радиоканалдын;
2) облустарда, Бишкек жана Ош шаарларында көрсөтүүгө/уктурууга лицензиясы бар бирден ашык эмес теле жана (же) радиоканалдын.
3. Көрсөтүү/уктуруу уюмунун жеке менчик ээси (уюштуруучусу) болуп саналган же көрсөтүү/уктуруу уюмуна салымы анын үстүнөн контролдоону камсыз кылган жеке жакка же ушул адамдын жубайына башка көрсөтүү/уктуруу уюмдарындагы акцияларынын (капиталынын үлүшүнүн) 25 пайызынан ашыгы таандык боло албайт.

15-берене. Жалпыга маалымдоо каражаттарынын ишинин ачык-айкындыгы
1. Мезгилдүү басылманын ар бир чыгарылышы төмөнкүдөй чыгуучу маалыматтарды камтууга тийиш: басылманын, менчик ээсинин (уюштуруучунун) – юридикалык жактын аталышын, менчик ээсинин (уюштуруучунун) – жеке жактын жана редактордун аты-жөнүн, чыгарылыштын катар номерин, чыккан күнүн, мезгилдүүлүгүн, тиражын, редакциянын дарегин.
2. Бардык жалпыга маалымдоо каражаттары жана Интернет телекоммуникациялык тармагындагы веб-сайттар өз тандоосу боюнча өздөрүнүн чыгуучу маалыматтарында башка каалаган маалыматтарды көрсөтүүгө укуктуу.

мамлекеттик каттоо

16-берене. Жалпыга маалымдоо каражатын мамлекеттик каттоо
1. Ушул Мыйзамда каралган каттоодон бошотуу учурларын кошпогондо, жалпыга маалымдоо каражаты өз ишин мамлекеттик каттоодон өткөндөн кийин жүзөгө ашырат.
2. Интернет маалыматтык-телекоммуникациялык тарамындагы веб-сайт Кыргыз Республикасынын Санариптик өнүктүрүү министрлигинде (мындан ары – Санариптик өнүктүрүү министрлиги) тармактык жалпыга маалымдоо каражаты катары Кыргыз Республикасынын Министрлер Кабинети тарабынан белгиленген тартипте катталууга тийиш.
3. Жалпыга маалымдоо каражатын каттоо жөнүндө арыз Кыргыз Республикасынын Юстиция министрлигине (мындан ары – Юстиция министрлиги) же Санариптик өнүктүрүү министрлигине берилет.
4. Арыз ээсине (менчик ээсине/уюштуруучуга) мындай арызды жана керектүү документтерди кабыл алгандыгы жөнүндө алардын келип түшкөн датасын көрсөтүү менен тил кат берилет. Жалпыга маалымдоо каражатын каттоо жөнүндө арызды кароо жана тиешелүү чечимди кабыл алуу Юстиция министрлиги тарабынан көрсөтүлгөн датадан тартып 5 жумуш күндүн ичинде жүргүзүлөт.
5. Жалпыга маалымдоо каражаты Юстиция министрлиги же Санариптик өнүктүрүү министрлиги каттоо жөнүндө чечим кабыл алган күндөн тартып катталды деп эсептелет.
6. Жалпыга маалымдоо каражатын каттоо жөнүндө чечимдин негизинде арыз ээсине жалпыга маалымдоо каражатын каттоо жөнүндө күбөлүк берилет. Жалпыга маалымдоо каражатын мамлекеттик каттоо жөнүндө күбөлүк так отчеттуулук документи жана Юстиция министрлиги же болбосо Санариптик өнүктүрүү министрлиги белгилеген форма боюнча жасалмалардан корголгон полиграфиялык продукция болуп саналган бланкта таризделет.
7. Катталган жалпыга маалымдоо каражаттарынын реестрин Кыргыз Республикасынын Министрлер Кабинети белгилеген тартипте Юстиция министрлиги жана Санариптик өнүктүрүү министрлиги жүргүзөт.
8. Катталган жалпыга маалымдоо каражаттарынын реестринде камтылган маалыматтар бардык жеке жана юридикалык жактардын таанышуусу үчүн ачык жана жеткиликтүү болуп саналат.
9. Конкреттүү жалпыга маалымдоо каражаты жөнүндө маалыматтар Юстиция министрлиги, Санариптик өнүктүрүү министрлиги тарабынан мындай маалыматтарды берүү жөнүндө арыз түшкөн күндөн тартып беш жумуш күндүн ичинде акысыз берилет.
10. Конкреттүү жалпыга маалымдоо каражаты жөнүндө маалымат Катталган жалпыга маалымдоо каражаттарынын реестринен көчүрмө түрүндө жазуу жүзүндө же маалыматтардын бул реестринде конкреттүү жалпыга маалымдоо каражаты тууралуу маалыматтар жок болгондо берилүүчү суралган маалыматтардын жоктугу жөнүндө маалымкат түрүндө жиберилет.
11. Менчик ээси (уюштуруучу) мамлекеттик каттоо жөнүндө күбөлүк берилген күндөн тартып алты айдын ичинде жалпыга маалымдоо каражатынын продукциясын даярдоого киришүү укугун сактап турат. Бул мөөнөттү өткөрүп жиберген учурда жалпыга маалымдоо каражатын мамлекеттик каттоо жөнүндөгү күбөлүк жараксыз деп таанылат. 

17-берене. Жалпыга маалымдоо каражатын мамлекеттик каттоо жөнүндө арыз берүү
1. Жалпыга маалымдоо каражатын каттоо жөнүндө арызда төмөнкүлөр көрсөтүлүүгө тийиш:
1) менчик ээси (уюштуруучу, тең уюштуруучулар) жөнүндө маалыматтар, уюштуруучунун фамилиясы, аты, атасынын аты, эгерде бул жеке жак болсо, же болбосо толук фирмалык аталышы, эгерде уюштуруучу юридикалык жак болсо, арыз ээсинин дареги;
2) жалпыга маалымдоо каражатынын аталышы;
3) массалык маалыматты жайылтуунун тили (тилдер);
4) редакциянын дареги;
5) жалпы маалыматты мезгилдүү жайылтуунун формасы;
6) продукцияны жайылтуунун болжолдуу аймагы;
7) басып чыгаруунун болжолдуу мезгилдүүлүгү, жалпыга маалымдоо каражатынын максималдуу көлөмү;
8) каржылоо булактары;
9) арыз ээси башка кайсы жалпыга маалымдоо каражатынын уюштуруучусу, менчик ээси, редактору (редакциясы), басып чыгаруучусу же жайылтуучусу болуп саналары тууралуу маалыматтар;
10) Интернет маалыматтык-телекоммуникациялык тармагындагы веб-сайттын домендик аталышы.
Арызга мамлекеттик алым төлөнгөндүгүн ырастоочу документ, ошондой эле жалпыга маалымдоо каражатын түзүүдө арыз ээси тарабынан ушул Мыйзамда белгиленген талаптардын сакталгандыгын ырастоочу документтер тиркелет.
2. Жалпыга маалымдоо каражатын каттоодо башка талаптарды коюуга тыюу салынат.

18-берене. Жалпыга маалымдоо каражатын кайра каттоо
1. Менчик ээсин (уюштуруучуну) алмаштырууга, менчик ээлеринин (тең уюштуруучулардын) курамын, ага тете аталышын (атын) өзгөртүүгө жалпыга маалымдоо каражаты кайра каттоодон өткөн шартта гана жол берилет.
Кайра каттоо жол-жобосунан өтүү учурунда жалпыга маалымдоо каражаттарынын иши токтотулбайт.
2. Жалпыга маалымдоо каражатын кайра каттоо ал катталгандагыдай тартипте эле жүзөгө ашырылат.
3. Иши сот тарабынан токтотулган жалпыга маалымдоо каражатын кайра каттоого тыюу салынат. 
4. Редакциянын жайгашкан жерин, Интернет маалыматтык-телекоммуникациялык тармагындагы веб-сайттын тармактык басылма үчүн домендик аталышын, басып чыгаруунун мезгилдүүлүгүн жана жалпыга маалымдоо каражатынын максималдуу көлөмүн өзгөртүүдө уюштуруучу бир айлык мөөнөттө бул тууралуу ыйгарым укуктуу мамлекеттик органга жазуу жүзүндө кабарлоого тийиш.

19-берене. Жалпыга маалымдоо каражатын мамлекеттик каттоодон бошотуу
Төмөнкүлөрдү мамлекеттик каттоо талап кылынбайт:
1) 100 (жүз) нускадан аз тираждагы мезгилдүү басма сөз басылмаларын;
2) бир мамлекеттик органдын, жергиликтүү өз алдынча башкаруу органынын, окуу жайдын же менчигинин түрүнө карабастан ишкананын, уюмдун, мекеменин имараты же аймагы менен чектелген кабелдик тармактар боюнча жайылтылуучу радио жана телепрограммаларды;
3) мамлекеттик бийлик органдары жана жергиликтүү өз алдынча башкаруу органдары тарабынан алардын расмий билдирүүлөрүн жана материалдарын, ченемдик укуктук актыларын чыгаруу үчүн гана түзүлүүчү жалпыга маалымдоо каражаттарын.

20-берене. Жалпыга маалымдоо каражатын мамлекеттик каттоодон баш тартуу
1. Жалпыга маалымдоо каражатын мамлекеттик каттоодон баш тартуу төмөнкү негиздер боюнча гана мүмкүн, эгерде:
1) арыз ушул Мыйзамга ылайык жалпыга маалымдоо каражатын түзүү укугуна ээ эмес жеке жактын, жарандардын бирикмесинин, юридикалык жактын атынан берилсе;
2) ушул Мыйзамдын 17-беренесинин 1-бөлүгүндө каралган маалыматтар толук эмес берилсе;
3) Юстиция министрлиги, Санариптик өнүктүрүү министрлиги тарабынан жалпыга маалымдоо каражаты ошол эле аталышы (аты) менен мурда катталган болсо.
2. Мамлекеттик каттоодон баш тартуу жөнүндө кабарлама арыз ээсине жазуу жүзүндө ушул Мыйзамда каралган баш тартуунун негиздерин көрсөтүү менен Юстиция министрлиги чечим кабыл алган күндөн тартып эки жумуш күндүн ичинде жиберилет.
3. Жалпыга маалымдоо каражатын мамлекеттик каттоо жөнүндө арыз Юстиция министрлиги, Санариптик өнүктүрүү министрлиги чечим кабыл алган күндөн тартып эки жумуш күндүн ичинде кайтарып берүүнүн негизин көрсөтүү менен каралбастан арыз ээсине кайтарылып берилет, эгерде:
1) арыз ушул Мыйзамдын талаптарын бузуу менен берилсе;
2) уюштуруучунун атынан арыз ага ыйгарым укугу жок жак тарабынан берилсе;
3) мамлекеттик алым төлөнбөсө. 
Бузуулар четтетилгенден кийин арыз кароого алынат.

21-берене. Жалпыга маалымдоо каражатын мамлекеттик каттоо жөнүндө күбөлүктү жараксыз деп таануу
Жалпыга маалымдоо каражатын мамлекеттик каттоо жөнүндө күбөлүк Юстиция министрлиги же Санариптик өнүктүрүү министрлиги тарабынан төмөнкү учурларда гана жараксыз деп таанылышы мүмкүн, эгерде:
1) каттоо жөнүндө күбөлүк алдоо жолу менен алынган болсо;
2) жалпыга маалымдоо каражаты алты айдан ашык убакыт жарыкка (эфирге) чыкпаса;
3) редакциянын уставы же аны алмаштыруучу келишим бул жалпыга маалымдоо каражаты биринчи жолу жарыкка (эфирге) чыккан күндөн тартып эки айдын ичинде кабыл алынбаса жана (же) бекитилбесе;
4) бул жалпыга маалымдоо каражаты кайрадан катталган болсо.

4-глава. Жалпыга маалымдоо каражатынын ишин уюштуруу

22-берене. Жалпыга маалымдоо каражатынын укуктарынын жана милдеттеринин пайда болушу
1. Менчик ээсинин (уюштуруучунун) жана редакциянын ушул Мыйзамда каралган укуктары жана милдеттери жалпыга маалымдоо каражаты катталган күндөн тартып, ал эми редакциянын уставы менен каралган укуктары жана милдеттери – ал бекитилген күндөн тартып пайда болот.
2. Менчик ээси (уюштуруучу), редакция (редактор), басып чыгаруучу, жайылтуучу келишимдик негизде өз ара укуктарды жана милдеттерди кошумча белгилей алат. Уставдын жана келишимдердин жоболору ушул Мыйзамга жана Кыргыз Республикасынын мыйзамдарына каршы келбөөгө тийиш.

23-берене. Жалпыга маалымдоо каражатынын редакциясынын статусу
1. Редакция өз ишин кесипкөй өз алдынчалыктын негизинде жүзөгө ашырат.
2. Редакция юридикалык жак, мыйзам менен жол берилген кандай болбосун формада түзүлгөн өз алдынча чарба жүргүзүүчү субъект болушу мүмкүн. Эгерде катталган жалпыга маалымдоо каражатынын редакциясы ишкана катары уюшулган болсо, анда ал дагы Кыргыз Республикасынын юридикалык жактарды мамлекеттик каттоо жөнүндө мыйзамдарына ылайык катталууга тийиш жана жалпыга маалымдоо каражатын даярдоодон жана чыгаруудан сырткары мыйзам менен тыюу салынбаган башка ишти белгиленген тартипте жүзөгө ашырууга укуктуу. 
3. Редакция жалпыга маалымдоо каражатынын уюштуруучусу, басып чыгаруучусу, жайылтуучусу, редакциянын мүлкүнүн менчик ээси катары чыга алат. 
4. Редакцияны өз ыйгарым укуктарын ушул Мыйзамдын, редакциянын уставынын, менчик ээси (уюштуруучу) менен редакциянын (редактордун) ортосундагы келишимдин негизинде жүзөгө ашырган редактор жетектейт.
5. Редактор уюштуруучу, басып чыгаруучу, жайылтуучу, жарандар, жарандардын бирикмеси, ишканалар, мекемелер, уюмдар, мамлекеттик органдар менен мамиледе, ошондой эле сотто редакциянын атынан чыгат. Ал жалпыга маалымдоо каражатынын ишине карата ушул Мыйзам жана Кыргыз Республикасынын мыйзамдары менен коюлуучу талаптардын аткарылышы үчүн жоопкерчилик тартат. 

24-берене. Жалпыга маалымдоо каражатынын редакциясынын уставы
1. Жалпыга маалымдоо каражатынын редакциясынын уставы редакциянын журналисттер жамаатынын – штаттык кызматкерлеринин жалпы чогулушунда анын курамынын үчтөн экисинен кем эмеси болгондо көпчүлүк добуш менен кабыл алынат жана уюштуруучу тарабынан бекитилет. 
2. Редакциянын уставында төмөнкүлөр аныкталышы керек:
1) уюштуруучунун, редакциянын, редактордун өз ара укуктары жана милдеттери;
2) редакциянын журналисттер жамаатынын – штаттык кызматкерлеринин ыйгарым укуктары;
3) редакторду, редакциялык коллегияны жана (же) башка редакцияны башкаруу органдарын дайындоо (шайлоо) тартиби;
4) жалпыга маалымдоо каражатынын ишин токтотуунун жана токтото туруунун негиздери жана тартиби;
5) аталышына, уюштуруучуну алмаштыруунун башка юридикалык кесепеттерине, тең уюштуруучулардын курамын өзгөртүүгө, жалпыга маалымдоо каражатынын ишин токтотууга, редакцияны жоюуга же кайра уюштурууга, анын уюштуруу-укуктук формасын өзгөртүүгө укуктарды өткөрүп берүү жана (же) сактап калуу;
6) редакциянын уставын, ошондой эле ушул Мыйзамда каралган жана Кыргыз Республикасынын мыйзамдарына каршы келбеген башка жоболорду бекитүү жана өзгөртүү тартиби.
3. Ишкана катары уюштурулган редакциянын уставы бир эле убакта ошол ишкананын уставы болушу мүмкүн. Бул учурда редакциянын уставы ишканалар жана ишкердик иш жөнүндө мыйзамдарга шайкеш келиши керек.
4. Редакциянын уставынын же аны алмаштыруучу келишимдин көчүрмөсү бул жалпыга маалымдоо каражаты жарыкка (эфирге) биринчи чыккан күндөн тартып эки айдан кеч эмес ыйгарым укуктуу мамлекеттик органга жиберилет. Мында редакция анын уставында камтылган кайсы маалыматтар коммерциялык сырды түзөрүн сүйлөшүп алганга укуктуу.

25-берене. Жалпыга маалымдоо каражатын басып чыгаруучунун статусу
Басып чыгаруучу ушул Мыйзамдын жана Кыргыз Республикасынын мыйзамдарынын негизинде өз укуктарын жүзөгө ашырат жана милдеттерди аткарат. Басып чыгаруучу жалпыга маалымдоо каражатынын, редакциянын уюштуруучусу, жайылтуучусу, мүлкүнүн менчик ээси катары чыга алат.

26-берене. Жалпыга маалымдоо каражатынын менчик ээлеринин (тең уюштуруучуларынын) ортосундагы, менчик ээси (уюштуруучу) менен редакциянын ортосундагы, редакция менен басып чыгаруучунун ортосундагы келишимдер 
1. Жалпыга маалымдоо каражатынын менчик ээлеринин (тең уюштуруучуларынын) ортосундагы келишим менен алардын өз ара укуктары, милдеттери, жоопкерчиликтери, менчик ээлеринин (тең уюштуруучулардын) курамын өзгөртүүнүн тартиби, шарттары жана юридикалык кесепеттери, алардын ортосундагы талаштарды чечүүнүн жол-жобосу аныкталат.
2. Менчик ээси (уюштуруучу) менен редакциянын (редактордун) ортосундагы келишим менен алардын ортосундагы өндүрүштүк, мүлктүк жана финансылык мамилелер аныкталат: редакцияны күтүүгө каражаттарды бөлүү жана пайдалануу, кирешени бөлүштүрүү, фонддорду түзүү жана чыгашалардын ордун толтуруу тартиби, редакциянын кызматкерлеринин жашоосунун жана эмгегинин талаптагыдай өндүрүштүк жана социалдык-тиричиликтик шарттарын камсыз кылуу боюнча уюштуруучунун милдеттенмелери. Редакция менен келишимдин бир тарабы катары ар бир тең уюштуруучу (менчик ээси) өзүнчө же бардык тең уюштуруучулар (менчик ээлери) чогуу болушу мүмкүн. 
3. Редакция менен басып чыгаруучунун ортосундагы келишим менен өндүрүштүк, мүлктүк жана алардын ортосундагы финансылык мамилелер, басып чыгаруу укуктарын өз ара бөлүштүрүү, жалпыга маалымдоо каражатынын продукциясын материалдык-техникалык камсыз кылуу боюнча басып чыгаруучунун милдеттери жана тараптардын жоопкерчилиги аныкталат. 

27-берене. Маалымат агенттиктери
1. Маалымат агенттиктерине карата бир эле учурда редакциянын, басып чыгаруучунун, жайылтуучунун статусу жана жалпыга маалымдоо каражаттарынын укуктук режими жайылтылат.
2. Маалымат агенттиги ушул Мыйзамда белгиленген тартипте катталат.
3. Маалыматтык агенттиктин билдирүүлөрүн жана материалдарын башка жалпыга маалымдоо каражаттарына жайылтууда маалыматтык агенттикке шилтеме берүү милдеттүү.

28-берене. Жалпыга маалымдоо каражаттарынын ишин токтотуу жана токтото туруу
1. Жалпыга маалымдоо каражаттарынын иши менчик ээсинин (уюштуруучунун) чечими боюнча же болбосо ыйгарым укуктуу мамлекеттик органдын доосу боюнча жарандык сот өндүрүшү тартибинде сот тарабынан гана токтотулушу же токтотулуп турушу мүмкүн.
2. Менчик ээси (уюштуруучу) жалпыга маалымдоо каражаттарынын ишин редакциянын уставында же менчик ээси (уюштуруучу) менен редакциянын (редактордун) ортосундагы келишимде каралган учурларда жана тартипте гана токтотууга же токтотуп турууга укуктуу.
3. Сот тарабынан жалпыга маалымдоо каражаттарынын ишин токтотуу үчүн негиз болуп он эки айдын ичинде редакциянын ушул Мыйзамдын талаптарын бир нече жолу (эки эседен ашык) бузуусу, алар боюнча Кыргыз Республикасынын Юстиция министрлиги, Санариптик өнүктүрүү министрлиги же болбосо Кыргыз Республикасынын Башкы прокуратурасы тарабынан уюштуруучуга жана (же) редакцияга (редакторго) жазуу жүзүндө эскертүү берген, ошого тете жалпыга маалымдоо каражатынын ишин токтото туруу жөнүндө соттун актысын аткарбагандыгы саналат.
4. Сот тарабынан жалпыга маалымдоо каражаттарынын ишин токтото туруу үчүн негиз болуп төмөнкүлөр кызмат кылат:
1) ушул берененин биринчи бөлүгүндө каралган доону камсыз кылуунун зарылдыгы;
2) Кыргыз Республикасынын Конституциясын жана мыйзамдарын бузуу.
5. Жалпыга маалымдоо каражаттарынын ишинин токтотулушу аны мамлекеттик каттоо жөнүндө күбөлүктүн жана редакциянын уставынын жараксыз болушуна алып келет.

5-глава. Журналисттин укуктары жана милдеттери

29-берене. Журналисттин статусу
Журналисттин ушул Мыйзамда белгиленген кесиптик статусу төмөнкүлөргө жайылтылат:
1) продукциясы бир ишкананын (бирикменин), уюмдун, мекеменин чегинде гана жайылтылган, көп тираждуу гезиттер жана башка жалпыга маалымдоо каражаттары үчүн билдирүүлөрдү жана материалдарды редакциялоо, түзүү, чогултуу же даярдоо менен алектенген редакциялардын штаттык кызматкерлерине;
2) жалпыга маалымдоо каражаттарынын редакциясы менен эмгектик же башка келишимдик мамилелер менен байланышпаган, бирок өзүнүн штаттан тышкаркы авторлору же корреспонденттери тарабынан редакциянын тапшырмаларын аткарууда таанылган авторлорго.

30-берене. Журналисттин укуктары
1. Журналист төмөнкүлөргө укуктуу:
1) маалыматты издөөгө, суроого, алууга жана жайылтууга;
2) мамлекеттик органдарга, жергиликтүү өз алдынча башкаруу органдарына, уюмдарга, ишканаларга жана мекемелерге же болбосо алардын басма сөз-кызматтарына аккредитациянын негизинде барууга;
3) коомдук бирикмелердин органдарына же болбосо алардын басма сөз-кызматтарына барууга;
4) маалыматты талап кылууга байланыштуу кызмат адамдары тарабынан кабыл алынууга;
5) мамлекеттик, коммерциялык же мыйзам менен корголгон атайын башка сырды түзгөн маалыматтарды камтыган документтерге жана материалдарды кошпогондо, документтерди жана материалдарды алууга;
6) ушул Мыйзамдын талаптары сакталган шартта документтерди жана материалдарды көчүрүүгө, жарыялоого, жарыя кылууга же башка ыкма менен кайра чыгарууга;
7) мыйзамда каралган учурларды кошпогондо, кызмат адамдарынын же жарандардын макулдугу менен жазууларды, анын ичинде аудио- жана видео техника, кино- жана сүрөткө тартуу каражаттарын пайдалануу менен жазууга;
8) табигый кырсыктардан, авариялардан жана катастрофалардан, массалык баш аламандыктардан жана жарандардын жалпы чогулууларынан атайын корголуучу жерлерге, ошондой эле өзгөчө абал жарыяланган жерлерге барууга, Кыргыз Республикасынын мыйзамдарында белгиленген тартипте чогулуштарга, митингдерге, курултайларга катышууга;
9) ага билдирилген маалыматтын аныктыгын текшерүүгө;
10) анын кол тамгасы менен жайылтуу үчүн дайындалган билдирүүлөрдө жана материалдарда өзүнүн жеке ой жүгүртүүсүн жана баалоосун баяндоого;
11) анын ишенимине карама-каршы келген билдирүүнү же материалды өз кол тамгасын коюп даярдоодон баш тартуу;
12) анын пикири боюнча редакциялык даярдоо процессинде мазмуну бурмаланган билдирүүгө же материалга өзүнүн кол тамгасын алып коюуга же ушул Мыйзамдын талаптарына ылайык ушул билдирүүнү же материалды пайдалануунун шарттарына жана мүнөзүнө тыюу салууга же башкача түрдө эскертүүгө;
13) ал даярдаган билдирүүлөрдү жана материалдарды өзүнүн кол тамгасы, псевдоним менен же кол тамгасын койбостон жайылтууга.
2. Журналист Кыргыз Республикасынын мыйзамдары тарабынан ага берилген башка укуктардан да пайдаланат.

31-берене. Жалпыга маалымдоо каражаттарынын журналисттерин аккредитациялоо
1. Ушул Мыйзамда белгиленген тартипте катталган жалпыга маалымдоо каражаттарынын редакциясы мамлекеттик органга, жергиликтүү өз алдынча башкаруу органына өзүнүн журналисттерин аккредитациялоого өтүнмө берүүгө укуктуу.
2. Мамлекеттик органдар, жергиликтүү өз алдынча башкаруу органдары билдирилген журналисттерди ушул органдар тарабынан белгиленген аккредитациялоо эрежелери редакциялар тарабынан сакталган шартта аккредитациялайт.
Ушул Мыйзамда белгиленген тартипте катталган жалпыга маалымдоо каражаттарынын журналисттери гана аккредитацияланууга тийиш.
3. Журналисттерди аккредитациялаган мамлекеттик органдар, жергиликтүү өз алдынча башкаруу органдары аларга жыйналыштар, кеңешмелер жана башка иш-чаралар жөнүндө алдын ала кабарлоого, стенограммалар, протоколдор жана башка документтер менен камсыз кылууга, жазып алуу жүргүзүү үчүн жагымдуу шарттарды түзүүгө милдеттүү.
4. Аккредитацияланган журналист жабык иш-чараны өткөрүү жөнүндө чечим кабыл алынган учурларды кошпогондо, аны аккредитациялаган органдар, уюмдар, мекемелер тарабынан өткөрүлүүчү жыйналыштарга, кеңешмелерге жана башка иш-чараларга катышууга укуктуу.
5. Эгерде журналист же жалпыга маалымдоо каражатынын редакциясы тарабынан аккредитациялоонун белгиленген эрежелери бузулса, же болбосо журналистти аккредитациялаган мамлекеттик органдын, жергиликтүү өз алдынча башкаруу органынын ар-намысына жана кадыр-баркына, ишкердик беделине шек келтирген чындыкка дал келбеген маалыматтар жайылтылса, бул соттун мыйзамдуу күчүнө кирген чечими менен ырасталса, журналист аккредитациядан ажыратылышы мүмкүн.
6. Жалпыга маалымдоо каражаттарынын редакцияларынын өз кабарчыларын аккредитациялоо ушул берененин талаптарына ылайык жүзөгө ашырылат.

32-берене. Журналисттин милдеттери
1. Журналист төмөнкүлөргө милдеттүү:
1) эмгек мамилелеринде турган редакциянын уставын сактоого;
2) билдирген маалыматтын аныктыгын текшерүүгө;
3) маалымат берген жактардын анын булагын көрсөтүү жөнүндө, ошондой эле эгерде цитаталанган билдирүү биринчи жолу угузулуп жатса, аны авторизациялоо жөнүндө өтүнүчтөрүн канааттандырууга;
4) маалыматтын жана (же) анын булагынын купуялуулугун сактоого;
5) жалпыга маалымдоо каражаттарында жарандын жеке жашоосу жөнүндө маалыматтарды жайылтууга жарандын өзүнөн же анын мыйзамдуу өкүлдөрүнөн макулдук алууга (бул коомдук кызыкчылыктарды коргоо үчүн зарыл болгон учурларды кошпогондо);
6) жарандардан жана кызмат адамдарынан маалымат алууда аудио- жана видеожазуулар, кино- жана фотосүрөткө тартуулар жүргүзүлөрү жөнүндө аларга билдирүүгө;
7) өзү даярдаган билдирүүнү же материалды жайылтууга байланыштуу мүмкүн болуучу доолор жана мыйзамда каралган башка талаптарды коюу жөнүндө редакторго билдирүүгө;
8) редактор же редакция тарабынан берилген тапшырма же анын аткарылышы мыйзамды бузуу менен байланыштуу болсо, андан баш тартууга;
9) кесиптик ишин жүзөгө ашырууда журналисттин инсандыгын жана ыйгарым укуктарын күбөлөндүргөн редакциялык күбөлүгүн же башка документин биринчи талап боюнча көрсөтүүгө;
10) кесиптик ишти жүзөгө ашырууда ага шайлоо алдындагы үгүт, референдум маселелери боюнча үгүт жүргүзүүгө тыюу салууну сактоого.
2. Журналист Кыргыз Республикасынын мыйзамдарында белгиленген башка милдеттерди да аткарат.
3. Кесиптик ишин жүзөгө ашырууда журналист Кыргыз Республикасынын Конституциясын жана мыйзамдарын сактоого, жарандардын, кызмат адамдарынын жана юридикалык жактардын укуктарын, мыйзамдуу кызыкчылыктарын, ишкердик беделин, абийирин жана ар-намысын сыйлоого милдеттүү.
4. Мамлекет журналисттин кесиптик ишин жүзөгө ашыруусуна байланыштуу коомдук парзын аткаруучу адам катары анын абийирин, ар-намысын, ден соолугун, өмүрүн жана мүлкүн коргоого кепилдик берет.

33-берене. Журналисттин укуктарын кыянаттык менен пайдаланууга жол берилбестик
1. Журналисттин ушул Мыйзамда белгиленген укуктарын коомдук маанилүү маалыматтарды жашыруу же фальсификациялоо, анык билдирүүлөр деген сөздөр менен ушактарды (фейк жаңылыктар) жайылтуу, бөтөн юридикалык жактын же жалпыга маалымдоо каражаты болуп эсептелбеген уюмдун пайдасына маалымат чогултуу максатында пайдаланууга жол берилбейт.
2. Журналисттин маалыматты жайылтуу укугун жаранды же жарандардын айрым категорияларын жынысы, курагы, расасы, региондук же улуттук таандыктыгы, тили, туткан дини, кесиби, жашаган жана иштеген жери боюнча гана, ошондой эле алардын кызматтык абалына же саясий ынанымдарына байланыштуу жаманатты кылуу максатында маалымат жайылтуу үчүн пайдаланууга тыюу салынат.

6-глава. Массалык маалыматты жайылтуу

34-берене. Массалык маалыматты жайылтуу
1. Маалыматтык агенттиктин билдирүүлөрү жана материалдары анын аталышы (аты) менен коштолууга тийиш.
2. Катталган жалпыга маалымдоо каражаты чыгуучу маалыматтарда аны каттаган ыйгарым укуктуу мамлекеттик органды жана каттоо номерин көрсөтүүгө милдеттүү.

35-берене. Тираж
1. Мезгилдүү басылманын, аудио-, видео-, кинохроникалык программанын тиражы басып чыгаруучу менен макулдашуу боюнча редактор тарабынан аныкталат.
2. Тиражды же анын бөлүгүн алып коюуга, ошого тете жок кылууга соттун күчүнө кирген чечими боюнча гана жол берилет.

36-берене. Жалпыга маалымдоо каражаттарынын милдеттүү билдирүүлөрү
1. Жалпыга маалымдоо каражаттарынын редакциясы төмөнкүлөрдү акысыз жана белгиленген мөөнөттө жарыялоого милдеттүү:
1) мындай чечимди ушул жалпыга маалымдоо каражаты аркылуу жарыялоо жөнүндө талапты камтыган соттун мыйзамдуу күчүнө кирген чечими; 
2) ушул жалпыга маалымдоо каражатын каттаган органдан редакциянын ишине тиешелүү келип түшкөн билдирүү.
2. Уюштуруучулары (кошо уюштуруучулары) мамлекеттик органдар, жергиликтүү өз алдынча башкаруу органдары болуп саналган жалпыга маалымдоо каражаттарынын редакциялары редакциянын уставы менен же аны алмаштыруучу келишим менен жөнгө салынуучу тартипте расмий билдирүүлөрүн, ошого тете ушул жалпыга маалымдоо каражаттарында жарыялоо Кыргыз Республикасынын мыйзамдарында каралган башка материалдарды жарыялоого милдеттүү.
3. Мамлекеттик жалпыга маалымдоо каражаттары Кыргыз Республикасынын мамлекеттик бийлик органдарынын билдирүүлөрүн жана материалдарын мыйзамда белгиленген тартипте жарыялоого милдеттүү.
4. Жалпыга маалымдоо каражаттарынын редакциялары менчигинин түрүнө карабастан өрт коопсуздугу жана башка өзгөчө кырдаалдар маселелери боюнча оперативдүү маалыматты ыйгарым укуктуу мамлекеттик органдардын талабы боюнча токтоосуз жана акысыз негизде жарыкка (эфирге) чыгарууга милдеттүү.

37-берене. Жалпыга маалымдоо каражаттарында жарнакты жайылтуу
Жалпыга маалымдоо каражаттарында жарнаманы жайылтуу Кыргыз Республикасынын жарнама жөнүндө мыйзамдарында белгиленген тартипте жүзөгө ашырылат.

7-глава. Жалпыга маалымдоо каражаттарынын жарандар, мамлекеттик органдар, жергиликтүү өз алдынча башкаруу 
органдары жана юридикалык жактар менен мамилелери

38-берене. Маалымат алуу укугу
1. Жарандар мамлекеттик органдардын, жергиликтүү өз алдынча башкаруу органдарынын, уюмдардын, коомдук бирикмелердин, алардын кызмат адамдарынын иши жөнүндө анык маалыматтарды жалпыга маалымдоо каражаттары аркылуу оперативдүү алууга укуктуу.
2. Мамлекеттик органдар, жергиликтүү өз алдынча башкаруу органдары, коомдук бирикмелер, менчигинин түрүнө карабастан ишканалар, уюмдар, мекемелер, алардын кызмат адамдары редакциялардын суроо-талаптары боюнча, ошондой эле пресс-конференцияларды өткөрүү, маалымдама жана статистикалык материалдарды жайылтуу жолу менен жана башка формаларда жалпыга маалымдоо каражаттарына өздөрүнүн иши жөнүндө маалыматтарды беришет.
3. Эгерде мындай мамилелер жалпыга маалымдоо каражаттары жөнүндө Кыргыз Республикасынын мыйзамдары менен жөнгө салынбаса, мамлекеттик органдар, жергиликтүү өз алдынча башкаруу органдары тарабынан редакциялардын суроо-талаптары боюнча өз иштери жөнүндө маалымат берүү мамлекеттик органдардын жана жергиликтүү өз алдынча башкаруу органдарынын иши жөнүндө маалыматка жетүүнү камсыз кылуу маселелерин жөнгө салуучу Кыргыз Республикасынын мыйзамдарына ылайык жүзөгө ашырылат.

39-берене. Маалымат суроо
Жалпыга маалымдоо каражаттарынын редакциясы мамлекеттик органдардын, жергиликтүү өз алдынча башкаруу органдарынын, уюмдардын, коомдук бирикмелердин, алардын кызмат адамдарынын иши жөнүндө маалымат суроого укуктуу. Маалымат оозеки да, жазуу жүзүндө да суралышы мүмкүн. Суралган маалыматты аталган органдардын, уюмдардын жана бирикмелердин жетекчилери, алардын орун басарлары, басма сөз-кызматтарынын кызматкерлери же болбосо башка ыйгарым укуктуу адамдар өз компетенциясынын чегинде берүүгө милдеттүү.

40-берене. Маалымат берүүдөн баш тартуу
1. Жалпыга маалымдоо каражаттарынын редакциясы, эгерде ал мамлекеттик, коммерциялык же мыйзам менен атайын корголуучу башка сырды түзгөн маалыматтарды камтыса гана суралуучу маалыматты берүүдөн баш тартышы мүмкүн. 
2. Баш тартуу жөнүндө кабарлоо редакциянын өкүлүнө маалыматтын жазуу жүзүндөгү суроо-талабын алган күндөн тартып беш күндүк мөөнөттө тапшырылат. Кабарлоодо төмөнкүлөр көрсөтүлүүгө тийиш:
– суралган маалыматтын берилбей калышынын себептери;
– маалымат берүүдөн баш тарткан кызмат адамы;
– баш тартуу жөнүндө чечим кабыл алынган дата.

41-берене. Маалыматтын купуялуулугун камсыз кылуу
1. Жалпыга маалымдоо каражаттарынын редакциясы жайылтылып жаткан билдирүүлөрдө жана материалдарда жеке же юридикалык жактар тарабынан аларды жашыруун сактоо шарты менен берилген маалыматтарды ачыкка чыгарууга укугу жок.
2. Жалпыга маалымдоо каражаттарынын редакциясы маалымат булагын жашыруун сактоого милдеттүү жана соттон тиешелүү талап анын өндүрүшүндө турган ишке байланыштуу келип түшкөн учурду кошпогондо, анын атын ачыкка чыгарбоо шарты менен маалымат берген адамды атоого укугу жок.
3. Жалпыга маалымдоо каражаттарынын редакциясы жайылтылып жаткан кабарларда жана материалдарда кылмыш жасаган же болбосо аны жасады деп шектелген, ошого тете администрациялык укук бузган же коомго каршы аракет жасаган жашы жете электин инсандыгын түз же кыйыр көрсөткөн маалыматтарды жашы жете электин өзүнүн жана анын мыйзамдуу өкүлүнүн макулдугусуз ачыкка чыгарууга укугу жок.

42-берене. Автордук чыгармалар жана каттар
1. Жалпыга маалымдоо каражаттарынын редакциясы автордук укуктарды, басма укуктарын, интеллектуалдык менчикке болгон башка укуктарды кошкондо, пайдаланылган чыгармаларга карата укуктарды сактоого милдеттүү. Автор же укукка ээ болгон адам редакцияга берген чыгарманы пайдалануу интеллектуалдык менчик чөйрөсүндөгү мыйзамдарга ылайык жүргүзүлүшү керек.
2. Жалпыга маалымдоо каражаттарынын редакциясына даректелген кат, эгерде мында каттын мааниси бурмаланбаса жана ушул Мыйзамдын жоболору бузулбаса, ошол жалпыга маалымдоо каражаттарынын билдирүүлөрүндө жана материалдарында колдонулушу мүмкүн. Редакция жарандардын каттарына жооп берүүгө жана каттарды кароо компетенциясына кирген органдарга, уюмдарга жана кызмат адамдарына аларды жөнөтүүгө милдеттүү эмес.
3. Эгерде мыйзамда башкача каралбаса, эч ким редакцияны ал четке каккан чыгарманы, катты, башка билдирүүнү же материалды жарыялоого милдеттендирүүгө укуктуу эмес.

43-берене. Төгүндөө укугу
1. Жаран, жарандардын бирикмеси, мамлекеттик орган, жергиликтүү өз алдынча башкаруу органы, кызмат адамы, ишкана, уюм, мекеме менчигинин түрүнө карабастан жалпыга маалымдоо каражаттарынын редакциясынан чындыкка дал келбеген жана алардын абийирине, ар-намысына жана ишкердик беделине шек келтирген, ушул жалпыга маалымдоо каражатында жайылтылган маалыматтарды төгүндөөнү талап кылууга укуктуу. Эгерде жарандын өзү төгүндөөнү талап кылууга мүмкүнчүлүгү жок болсо, жарандын мыйзамдуу өкүлдөрү да мындай укукка ээ. Эгерде жалпыга маалымдоо каражатынын редакциясында ал жайылткан маалыматтар чындыкка дал келерине далилдери жок болсо, анда ал ошол эле жалпыга маалымдоо каражатында аларды төгүндөөгө милдеттүү. 
2. Эгерде жаран, жарандардын бирикмеси, мамлекеттик орган, жергиликтүү өз алдынча башкаруу органы, кызмат адамы, ишкана, уюм, мекеме төгүндөөнүн текстин берсе, анда бул текст ушул Мыйзамдын талаптарына ылайык келген шартта жайылтылууга тийиш.

44-берене. Төгүндөөнүн тартиби
1. Төгүндөөдө кайсы маалыматтар чындыкка дал келбей тургандыгы, алар качан жана кантип ушул жалпыга маалымдоо каражаттары тарабынан жайылтылгандыгы көрсөтүлүшү керек.
2. Мезгилдүү басылмадагы төгүндөө ошол эле шрифт менен терилүүгө жана «Төгүндөө» деген аталыш менен, эреже катары, төгүндөлүп жаткан билдирүүнүн же материалдын тилкесинин ордуна коюлууга тийиш. Радиодо жана телекөрсөтүүдө төгүндөө сутканын ошол убагында, эреже катары, төгүндөлүп жаткан билдирүүнүн же материалдын берүүсүндө берилүүгө тийиш.
3. Төгүндөөнүн көлөмү жайылтылып жаткан билдирүүнүн же материалдын төгүндөлгөн фрагментинин көлөмүнөн эки эсеге көп болушу мүмкүн эмес. Төгүндөө тексти машинага басылган тексттин бир стандарттык барагынан кыска болушун талап кылууга болбойт. Радио жана телекөрсөтүү аркылуу төгүндөө диктордун машинага басылган тексттин стандарттык барагын окушу үчүн талап кылынгандан аз эфирдик убакытты талап кылбашы керек.
4. Төгүндөө төмөнкүдөй чыгарылышы керек:
1) жумасына бир жолудан кем эмес жарыкка (эфирге) чыгуучу жалпыга маалымдоо каражаттарында – төгүндөө жөнүндө талап же анын тексти алынган күндөн тартып он күндүн ичинде; 
2) башка жалпыга маалымдоо каражаттарында – даярдалып жаткан же жакынкы пландалган чыгарылышта.
5. Төгүндөө жөнүндө талапты же анын текстин алган күндөн тартып он күндүн ичинде редакция таламдаш жаранга же уюмга төгүндөөнү жайылтуунун болжолдонгон мөөнөтү жөнүндө же баш тартуунун негиздерин көрсөтүү менен аны жайылтуудан баш тартуу жөнүндө жазуу жүзүндө билдирүүгө милдеттүү.

45-берене. Төгүндөөдөн баш тартуунун негиздери
1. Эгерде бул талап же болбосо төгүндөөнүн берилген тексти төмөнкүдөй болсо, төгүндөөдөн баш тартылышы мүмкүн:
1) ушул Мыйзамга ылайык жалпыга маалымдоо эркиндигин кыянаттык менен пайдалануу болуп саналса;
2) соттун мыйзамдуу күчүнө кирген чечимине же башка актысына каршы келсе;
3) анонимдүү болуп саналса.
2. Төгүндөө төмөнкүлөрдө четке кагылышы мүмкүн:
1) эгерде ушул жалпыга маалымдоо каражатында мурда төгүндөлгөн маалыматтар төгүндөлүп жатса;
2) эгерде төгүндөө жөнүндө талап же анын берилген тексти редакцияга ошол жалпыга маалымдоо каражаттарында төгүндөлгөн маалыматтар жайылтылган күндөн тартып бир жыл өткөндөн кийин келип түшсө.
3. Төгүндөөдөн баш тартуу же болбосо ушул Мыйзамда белгиленген төгүндөөнүн тартибин бузуу төгүндөлгөн маалыматтар жайылтылган күндөн тартып 6 айдын ичинде Кыргыз Республикасынын жарандык жана жарандык-процесстик мыйзамдарына ылайык сотко даттанылышы мүмкүн.

46-берене. Жооп берүү укугу
1. Жалпыга маалымдоо каражатында чындыкка дал келбеген же жарандын укуктарын жана мыйзамдуу кызыкчылыктарын кемсинткен маалыматтар жайылтылган жаран, жарандардын бирикмеси, мамлекеттик орган, жергиликтүү өз алдынча башкаруу органы, кызмат адамы, ишкана, уюм, мекеме менчигинин түрүнө карабастан ошол эле жалпыга маалымдоо каражатында жооп (комментарий, реплика) берүүгө укуктуу.
2. Жооп жалпыга маалымдоо каражатынын кийинки чыгарылышынан эрте эмес жайгаштырылат. Бул эреже редакциялык комментарийлерге колдонулбайт.

8-глава. Жалпыга маалымдоо жаатындагы
 эл аралык кызматташтык

47-берене. Эл аралык келишимдер жана макулдашуулар
1. Жалпыга маалымдоо жаатындагы эл аралык кызматташтык Кыргыз Республикасы тарабынан түзүлгөн келишимдердин негизинде жүзөгө ашырылат.
2. Редакциялар, журналисттердин кесиптик бирикмелери чет мамлекеттердин жарандары жана юридикалык жактары, ошондой эле эл аралык уюмдар менен макулдашуулардын негизинде жалпыга маалымдоо жаатындагы эл аралык кызматташтыкка катышат.

48-берене. Чет элдик жалпыга маалымдоо каражаттарынын маалыматтарын жайылтуу
1. Кыргыз Республикасынын жарандарына чет өлкөлүк жалпыга маалымдоо каражаттарынын билдирүүлөрүн жана материалдарын тоскоолдуксуз алууга кепилдик берилет.
2. Түздөн-түз телекөрсөтүү программаларын кабыл алууну чектөөгө Кыргыз Республикасынын мыйзамдарында каралган учурларда гана жол берилет.
3. Кыргыз Республикасынын аймагында чет өлкөлүк телеканалды же чет өлкөлүк радиоканалды жайылтууга ушул Мыйзамдын талаптарына ылайык ал катталгандан кийин жол берилет.
4. Кыргыз Республикасында катталбаган жана уюштуруучусу же редакциясы анын чегинен тышкары туруктуу турган, ошого тете чет мамлекеттер, юридикалык жактар же жарандар тарабынан каржыланган чет өлкөлүк мезгилдүү басылмалардын продукциясын жайылтуу үчүн, эгерде жайылтуу тартиби Кыргыз Республикасы тарабынан түзүлгөн мамлекеттер аралык келишимде белгиленбесе, Юстиция министрлигинин уруксатын алуу зарыл.
5. Чет өлкөлүк мезгилдүү басылманын продукциясын жайылтууга уруксат Кыргыз Республикасынын Министрлер Кабинети тарабынан белгиленген форма боюнча так отчеттуулуктагы документ жана жасалмалардан корголгон полиграфиялык продукция болуп саналган бланкта таризделет.

49-берене. Чет өлкөлүк жалпыга маалымдоо каражаттарынын кабарчылары
1. Эгерде Кыргыз Республикасынын мыйзамдарына ылайык күчүнө кирген Кыргыз Республикасы тарабынан түзүлгөн мамлекеттер аралык келишимде башкача каралбаса, Кыргыз Республикасындагы чет өлкөлүк жалпыга маалымдоо каражаттарынын өкүлчүлүктөрү жалпыга маалымдоо каражаттарынын иштери боюнча ыйгарым укуктуу мамлекеттик органдын уруксаты менен түзүлөт.
2. Эгерде Кыргыз Республикасынын мыйзамдарына ылайык күчүнө кирген мамлекеттер аралык келишимде башкача каралбаса, Кыргыз Республикасында катталган жалпыга маалымдоо каражаттарынын чет өлкөлүк өкүлчүлүктөрү Кыргыз Республикасынын мыйзамдарында белгиленген тартипте түзүлөт.
3. Кыргыз Республикасында чет өлкөлүк жалпыга маалымдоо каражаттарынын кабарчыларын аккредитациялоо ушул Мыйзамдын талаптарына ылайык жалпыга маалымдоо каражаттарынын иштери боюнча ыйгарым укуктуу мамлекеттик орган тарабынан жүргүзүлөт.
4. Кыргыз Республикасында аккредитацияланган  чет өлкөлүк жалпыга маалымдоо каражаттарынын кабарчыларына алардын жарандыгына карабастан, ушул Мыйзамда белгиленген журналисттин кесиптик статусу колдонулат.
5. Кыргыз Республикасынын Министрлер Кабинети тарабынан Кыргыз Республикасында катталган жалпыга маалымдоо каражаттарынын журналисттеринин кесиптик ишин жүзөгө ашыруу үчүн атайын чектөөлөр бар мамлекеттердин жалпыга маалымдоо каражаттарынын кабарчыларына карата жооп иретинде чектөөлөр белгилениши мүмкүн.

9-глава. Жалпыга маалымдоо каражаттары жөнүндө 
мыйзамдарды бузгандыгы үчүн жоопкерчилик

50-берене. Жалпыга маалымдоо каражаттары жөнүндө Кыргыз Республикасынын мыйзамдарын бузгандыгы үчүн жоопкерчилик
1. Менчик ээлери (уюштуруучулар), редакциялар, редакторлор, басып чыгаруучулар, жайылтуучулар, мамлекеттик органдар, жергиликтүү өз алдынча башкаруу органдары, кызмат адамдары, журналисттер, жайылтылган билдирүүлөрдүн жана материалдардын авторлору Кыргыз Республикасынын жалпыга маалымдоо каражаттары жөнүндө мыйзамдарын бузгандыгы үчүн жоопкерчилик тартышат.
2. Берүүчү телеканалдын, радиоканалдын жайылтылуучу маалыматтарынын жана материалдарынын Кыргыз Республикасынын мыйзамдарынын талаптарына ылайык келүүсү үчүн жоопкерчилик тартат.

51-берене. Жоопкерчиликтен бошотуу
Редакция, редактор, журналист чындыкка дал келбеген жана жарандардын жана юридикалык жактардын ар-намысына жана кадыр-баркына, ишкердик беделине шек келтирген, же болбосо жарандардын укуктарын жана мыйзамдуу таламдарын кемсинткен, же болбосо балдардын жана жашы жете электердин ден соолугуна жана (же) өнүгүүсүнө зыян келтирген, же болбосо жалпыга маалымдоо эркиндигин жана (же) журналисттин укуктарын кыянаттык менен пайдаланган маалыматтарды жайылткандыгы үчүн төмөнкү учурларда жоопкерчилик тартышпайт:
1) эгерде бул маалыматтар милдеттүү билдирүүлөрдө болсо;
2) эгерде алар маалымат агенттиктеринен алынса;
3) эгерде алар маалыматтын суроо-талабына жоопто же болбосо мамлекеттик органдардын, жергиликтүү өз алдынча башкаруу органдарынын, уюмдардын, мекемелердин, ишканалардын, коомдук бирикмелердин органдарынын басма сөз-кызматтарынын материалдарында камтылса;
4) эгерде алар Кыргыз Республикасынын Жогорку Кеңешинин депутаттарынын жана жергиликтүү кеңештердин депутаттарынын комитеттеринин, убактылуу комиссияларынын, депутаттык фракцияларынын жыйналыштарында, Кыргыз Республикасынын Жогорку Кеңешинин жана жергиликтүү кеңештердин пленардык жыйналыштарында, съезддердин, конференциялардын, саясий партиялардын, коммерциялык эмес уюмдардын пленумдарынын делегаттарынын чыгып сүйлөгөн сөздөрүнүн, ошондой эле расмий чыгып сүйлөгөн сөздөрдүн, анын ичинде пресс-конференцияларда, мамлекеттик органдардын, жергиликтүү өз алдынча башкаруу органдарынын кызмат адамдарынын, саясий партиялардын, коммерциялык эмес уюмдардын, юридикалык жактардын чыгып сүйлөгөн сөздөрүнүн фрагменттеринин сөзмө-сөз кайра берилиши;
5) эгерде алар алдын ала жазуусуз эфирге чыгуучу автордук чыгармаларда же ушул Мыйзамга ылайык редакциялоого жатпаган тексттерде камтылса;
6) эгерде алар жалпыга маалымдоонун башка каражаттары менен жайылтылган, жалпыга маалымдоо каражаттары жөнүндө Кыргыз Республикасынын мыйзамдарын бузгандыгы үчүн белгилениши жана жоопкерчиликке тартылышы мүмкүн болгон билдирүүлөрдү жана материалдарды же алардын фрагменттерин сөзмө-сөз кайра берүү болуп саналса.

52-берене. Өз пикирин билдирүү эркиндигин, сөз жана басма сөз эркиндигин, маалымат алуу жана жайылтуу эркиндигин кысымга алууга жоопкерчилик
Өз пикирин билдирүү эркиндигин, сөз жана басма сөз эркиндигин, маалымат алуу жана жайылтуу эркиндигин кысымга алуу, башкача айтканда жарандар, мамлекеттик органдардын жана уюмдардын кызмат адамдары, коомдук бирикмелер тарабынан жалпыга маалымдоо каражаттарынын уюштуруучуларын, редакцияларын, басып чыгаруучуларын жана продукцияларын жайылтуучуларын, ошондой эле журналисттердин мыйзамдуу ишине кандай гана формада болбосун, анын ичинде төмөнкүлөр аркылуу тоскоолдук кылуу:
1) цензураны жүзөгө ашыруу;
2) редакциянын ишине кийлигишүү жана кесиптик өз алдынчалыгын бузуу;
3) жалпыга маалымдоо каражаттарынын ишин мыйзамсыз токтотуу же токтото туруу;
4) редакциянын маалымат суроого жана алууга укугун бузуу;
5) тиражды же анын бөлүгүн мыйзамсыз алып коюу, ошого тете жок кылуу;
6) журналистти маалыматты жайылтууга же жайылтуудан баш тартууга мажбурлоо;
7) мамлекеттик, коммерциялык же мыйзам менен корголгон башка атайын сырды түзгөн маалыматтарды кошпогондо, журналист менен байланышууга жана ага маалымат берүүгө чектөө коюу;
8) журналисттин ушул Мыйзамда белгиленген укуктары бузулса, Кыргыз Республикасынын мыйзамдарына ылайык жоопкерчиликке алып келет.

53-берене. Сөз жана басма сөз эркиндигин кыянаттык менен пайдаланууга жоопкерчилик
1. Ушул Мыйзамдын талаптарын бузуу менен сөз жана басма сөз эркиндигин кыянаттык менен пайдалануу – Кыргыз Республикасынын мыйзамдарына ылайык жоопкерчиликке алып келет.
2. Ушул Мыйзамдын талаптарын бузуу же журналисттин милдеттерин сактабоо менен журналисттин укуктарын кыянаттык менен пайдалануу – Кыргыз Республикасынын мыйзамдарына ылайык жоопкерчиликке алып келет.

54-берене. Моралдык зыяндын ордун толтуруу
Жалпыга маалымдоо каражаты жарандын абийирине, ар-намысына жана ишкердик беделине шек келтирген же ага башка мүлктүк эмес зыян келтирген чындыкка дал келбеген маалыматтарды жайылтуунун натыйжасында жаранга келтирилген моралдык (мүлктүк эмес) зыяндын орду соттун чечими боюнча жалпыга маалымдоо каражаты, журналист, ошондой эле күнөөлүү кызмат адамдары жана жарандар тарабынан сот аныктаган өлчөмдө толтурулат.

10-глава. Корутунду жоболор

55-берене. Ушул Мыйзамдын күчүнө кириши
1. Ушул Мыйзам расмий жарыяланган күндөн тартып он күн өткөндөн кийин күчүнө кирет.
2. Төмөнкүлөр күчүн жоготту деп таанылсын:
1) Кыргыз Республикасынын 1992-жылдын 2-июлундагы № 938-XII «Массалык маалымат каражаттары жөнүндө» Мыйзамы («Эркин-Тоо» гезити, 1992-жылдын 4-августу, № 99);
2) Кыргызстан Республикасынын Жогорку Кеңешинин 1992-жылдын 2-июлундагы № 939-XII «Массалык маалымат каражаттары жөнүндө» Кыргыз Республикасынын Мыйзамын колдонууга киргизүү тууралу» токтому («Эркин-Тоо» гезити, 1992-жылдын 4-августу, № 99);
3) Кыргыз Республикасынын 1993-жылдын 8-майындагы № 1228-XII «Кыргыз Республикасынын «Массалык маалымат каражаттары жөнүндө» Мыйзамына өзгөртүү киргизүү жөнүндө» Мыйзамы (Кыргыз Республикасынын Жогорку Кеңешинин Ведомосттору, 1993-жыл, № 6, 
169-ст.);
4) Кыргыз Республикасынын 2013-жылдын 22-февралындагы № 29 «Кыргыз Республикасынын айрым мыйзам актыларына толуктоолорду жана өзгөртүүлөрдү киргизүү жөнүндө» Мыйзамынын 2-беренеси («Эркин-Тоо» гезити, 2013-жылдын 1-марты, № 16);
5) Кыргыз Республикасынын 2014-жылдын 17-майындагы № 69 «Кыргыз Республикасынын айрым мыйзам актыларына өзгөртүүлөрдү жана толуктоолорду киргизүү жөнүндө»Мыйзамынын 2-беренеси («Эркин-Тоо» гезити, 2014-жылдын 23-майы, № 39);
6) Кыргыз Республикасынын 2017-жылдын 4-январындагы № 1 «Кыргыз Республикасынын айрым мыйзам актыларына («Массалык маалымат каражаттары жөнүндө», «Кыргыз Республикасынын улуттук коопсуздук органдары жөнүндө» Кыргыз Республикасынын мыйзамдарына) өзгөртүүлөрдү киргизүү тууралуу» Мыйзамы («Эркин-Тоо» гезити 2017-жылдын 6-январы, № 1);
7) Кыргыз Республикасынын 2017-жылдын 30-майындагы № 94 «Массалык маалымат каражаттары жөнүндө» Кыргыз Республикасынын Мыйзамына өзгөртүүлөрдү киргизүү тууралуу» Мыйзамы («Эркин-Тоо» гезити, 2017-жылдын 9-июну, № 69–70);
8) Кыргыз Республикасынын 2018-жылдын 22-майындагы № 53 «Массалык маалымат каражаттары жөнүндө» Кыргыз Республикасынын Мыйзамына өзгөртүүлөрдү киргизүү тууралуу» Мыйзамы («Эркин-Тоо» гезити, 2018-жылдын 1-июну, № 46);
9) Кыргыз Республикасынын 2023-жылдын 26-апрелиндеги № 94 «Кыргыз Республикасынын Өкмөтү Кыргыз Республикасынын Министрлер Кабинети болуп кайра түзүлгөндүгүнө байланыштуу Кыргыз Республикасынын айрым мыйзам актыларына өзгөртүүлөрдү киргизүү жөнүндө» Мыйзамынын 2-беренеси («Эркин-Тоо» гезити, 2023-жылдын 
28-апрели, № 35–36);
10) Кыргыз Республикасынын 2023-жылдын 9-августундагы № 176 «Кыргыз Республикасынын айрым мыйзам актыларына (Кыргыз Республикасынын Укук бузуулар жөнүндө кодексине жана «Кыргыз Республикасында балдардын ден соолугуна, дене бой, интеллектуалдык, психикалык, руханий жана адептик өнүгүүсүнө зыян келтирүүнүн алдын алуу боюнча чаралар жөнүндө», «Массалык маалымат каражаттары жөнүндө» Кыргыз Республикасынын мыйзамдарына) өзгөртүүлөрдү киргизүү жөнүндө» Мыйзамынын 3-беренеси («Эркин-Тоо» гезити, 
2023-жылдын 15-августу, № 65).
3. Кыргыз Республикасынын Министрлер Кабинети үч айлык мөөнөттө:
‒ өзүнүн ченемдик укуктук актыларын ушул Мыйзамга ылайык келтирсин;
‒ ушул Мыйзамдан келип чыгуучу мыйзамдардын долбоорлорун Кыргыз Республикасынын Жогорку Кеңешине киргизсин.


Кыргыз Республикасынын
Президенти




